
Obraćanje  supervizora  za
Brčko  novim  članovima  Vlade
Brčko Distrikta
Poštovani  gradonačelniče,  predsjedniče  Skupštine,  članovi
prošle i nove Vlade, i svi vi koji ste se danas okupili ovdje
ovom prilikom.

Bilo  je  osvježenje  čuti  gradonačelnikovu  prezentaciju,  i
čestitam gradonačelniku Djapi i svima vama koji preuzimate
dužnost u ovoj prvoj izabranoj Vladi Distrikta.

Visok  odziv  birača  u  Brčko  Distriktu  od  62%  daje  prvoj
izabranoj Skupštini i Vladi veliki demokratski legitimitet,
veći nego bilo gdje u Bosni i Hercegovini.

Time imate solidnu osnovu za svoj rad u interesu stanovnika i
glasača Brčkog, koji opravdano imaju visoka očekivanja.

Ovo  je  takođe  trenutak  da  se  uvidi  jaka  osnova  koju  su
postavili vaši prethodnici u imenovanoj Skupštini i Vladi.

Osim demokratskog legitimiteta, vi , prva izabrana Vlada Brčko
Distrikta – uživate važne prednosti koje druge zajednice u
Bosni i Hercegovini nemaju. Molim vas da ih ne rasipate, i
dozvolite mi da neke od njih pomenem:

Distrikt  ima  jedinstvenu  prednost  zbog  toga  što  je
jedinica  lokalne  samouprave  i  može  odlučivati  o
pitanjima od važnosti za Distrikt i njegove stanovnike
ne čekajući od drugih da donose odluke za vas.
Distrikt  ima  napredne  zakone  na  raspolaganju  i
multietničke organe koji će ih primijeniti i tumačiti.
Mnoga preduzeća su se odlučila za Distrikt upravo zbog
tih prednosti, i to ne samo geografskih nego i zbog
povoljnijeg poslovnog ambijenta, otvorene multietničke

sredine gdje se odluke donose na lokalnom nivou i brže.
Ova  preduzeća  obezbjeđuju  radna  mjesta  i  prihode
neophodne  za  ekonomski  razvoj  Distrikta
Distrikt je finansijski nezavisan, sa redovnim viškom
prihoda,  i  u  mogućnosti  je  da  finansijski  doprinosi
državi i novim državnim institucijama.

Osim geografske, ni jedna od ovih prednosti nije vječna i
nepromjenjiva,  i  mogu  biti  izgubljene  ukoliko  ne  uvidite
njihovu važnost, ojačate ih i radite na njihovoj zaštititi.

Jedino čega Distrikt nema je vrijeme.

nema vremena da se čeka na energičnije i koncentrisane
napore na privlačenju novih investicija i promovisanju
privrednog razvoja,
nema  vremena  da  se  odugovlači  sa  implementacijom
projekata  za  revitalizaciju  i  modernizaciju  ključnih
segmenata infrastrukture,
nema  vremena  za  gubljenje  kad  je  riječ  o  reformi,
reorganizaciji i modernizaciji javne uprave,
nema  vremena  da  se  dozvoli  da  loše  definisane
nadležnosti  među  odjeljenjima,  između  zakonodavne  i
izvršne vlasti, i sitni partijski sukobi negativno utiču
na efikasnost rada Vlade
nema  vremena  da  oklijevate  da  pokažete  koliko  ste
ponosni  na  vaše  multietničko  kulturno  i  istorijsko
nasljeđe  time  što  ćete  rekonstruisati  i  zaštititi
istorijske  spomenike  u  Brčkom  i  više  promovisati
kulturno-umjetničke događaje koji će nam obogatiti dušu
i um.

Prošla su skoro 4 mjeseca od izbora i sad morate zasukati
rukave, baciti se na posao i nadoknaditi izgubljeno vrijeme.
Željela bih do kraja januara da vidim opšti program rada Vlade
i prioritete svih odjeljenja za naredna četiri mjeseca. U
pripremi ovih dokumenata trebalo bi da uzmete u obzir barem
tri glavna prioriteta i to:



zaštitu pravnog statusa Distrikta i interesa Distrikta;
ekonomski  razvoj  s  ciljem  poboljšanja  finansijske
održivosti i otvaranja novih radnih mjesta;
restruktuiranje,  reforma  i  povećanje  djelotvornosti
javne uprave.

U provođenju ovih prioriteta, nadam se da ćete imati na umu
nekoliko principa:

kao javne službenike, obavezuju Vas interesi građana i
zakoni  da  budete  pošteni,  korektni,  transparantni  u
obavljanju svojih profesionalnih dužnosti;
zadaci koji vam predstoje su najvećim dijelom složeni i
zahtijevaju  zajednički  pristup  i  saradnju  među
odjeljenjima: radite kao tim, zajednički i kolektivno,
ne traćite vrijeme na sujetu i lične cijeve;
prihvatajući  pozicije  u  Vladi  Distrikta  prihvatate
posebnu odgovornost da radite za opšte dobro. Poreski
obveznici  Distrikta  plaćaju  vam  plate.  Pokažite  im
poštovanje i zahvalnost zbog ukazanog povjerenja tako
što  ćete  se  maksimalno  zalagati  na  svojim  radnim
mjestima  i  imati  sluha  za  potrebe  ljudi.

Ovo će vam pomoći da ostvarite rezultate na koje ćete biti
ponosni i želim vam puno uspjeha u tome. Dozvolite mi da se
ovom prilikom osvrnem i na veću sliku i kažem nekoliko riječi
o osnovama na kojima Distrikt počiva, odlukama Arbitražnog
tribunala za Brčko, koje svi zovu Konačna odluka. Konačna
odluka je sastavni dio Dejtonskog mirovnog sporazuma. Ona je
bila rezultat ozbiljnog spora među entitetima i predstavlja
jedinstveno  rješenje  –  “trajno  delegiranje”  entitetskih
ovlaštenja i upravnih nadležnosti na Brčko Distrikt, koji je
ustanovljen kao jedinica lokalne samouprave. Da li će se ovo
rješenje pokazati dugoročnim uspjehom umnogome zavisi od vas
ovdje u Distriktu.

Vladi  i  građanima  Brčko  Distrika  data  je  veliki  izazov  i
jedinstvena šansa. Ostvaren je vidan napredak na koji svi mogu



biti ponosni, ali to neće biti dovoljno da se Distrikt održi
ukoliko postignuti korak još više ne ubrza i Distrikt nađe
svoje  mjesto  u  Bosni  i  Hercegovini,  gradeći  obostrano
konstruktivne odnose sa entitetima i državom, i dajući svoj
doprinos putu Bosne i Hercegovine u Evropu.

Brčko je malo i ima jedinstvenu multietničku strukturu. Vlada,
političke  stranke  iz  svih  naroda,  preduzetnici,  vjerske
zajednice,  nevladine  organizacije  i  svi  građani  Distrikta
moraju zajednički raditi kako bi Distrikt bio kontinuirano
uspješan.

A  uspjeh  zavisi  od  puno  truda  i  jedinstva  i  zajedničkih
ciljeva. Jeste li spremni za to?

Ako jeste, mi smo ovdje da pomognemo, ali Vlada i glasači
moraju  odrediti  pravac  djelovanja,  donijeti  odluke  o
fundamentalnim pitanjima i zajednički raditi na ostvarivanju
potencijala Distrikta i izgradnji budućnosti kakvu želite za
sebe i za svoje potomke.

Kao viši članovi Vlade, koje su predložile političke stranke a
imenovao gradonačelnik, odgovorni ste pred biračima. Dozvolite
mi da vam još jednom čestitam i budite uvjereni da vam želim
sve  najbolje  i  da  ćete  imati  moju  čvrstu  podršku  ukoliko
budete vrijedno radili u interesu Distrikta.

Najveće dobro Brčkog ste vi – njeni ljudi – svi vi. Vi ste ti
koji imate sposobnost da od Distrikta napravite trajni uspjeh
i  predvodnika  u  takvoj  reformi  koja  će  učiniti  Bosnu  i
Hercegovinu  uspjehom,  ne  samo  članom  Evrope  i  svjetske
zajednice, nego i faktorom koji će doprinositi većoj pravdi,
miru i napretku.


